
Riżoluzzjoni tal-Parlament Ewropew dwar  Tibet 

Il-Parlament Ewropew,

– wara li kkunsidra r-riżoluzzjonijiet preċedenti tiegħu dwar id-drittijiet tal-bniedem fiċ-
Ċina,

– wara li kkunsidra l-Artikolu 103(2) tar-Regoli ta' Proċedura tiegħu,

A. billi d-49 anniversarju tar-rivolta nazzjonali Tibetana kontra l-amministrazzjoni Ċiniża 
wassal għal dimostrazzjonijiet kbar mir-reliġjużi, mis-sorijiet u miċ-ċittadini Tibetani 
kontra l-okkupazzjoni u r-repressjoni soċjali u kulturali brutali; billi l-Qdusija tiegħu d-
Dalai Lama sejjaħ din ir-reazzjoni esaġerata min-naħa taċ-Ċiniżi bħala 'ġenoċidju 
kulturali';

B. billi l-Qdusija tiegħu d-Dalai Lama ħeġġeġ lid-dimostraturi biex jipprotestaw b'mod 
paċifiku u bla vjolenza; billi d-Dalai Lama ma talabx l-indipendeza tat-Tibet imma talab 
biex jinstab kompromess fejn ikun hemm biss awtonomija kulturali u spiritwali, opinjoni 
li l-Parlament Ewropew jappoġġja;

C. billi skond ir-rapporti, in-numru ta' persuni Tibetani li tilfu ħajjithom sa llum laħaq 135, 
b'aktar minn 400 ruħ feruti u eluf arrestati,

D. billi l-gven Ċiniż iddikjara stat ta' emerġenza u 'gwerra tal-poplu' kontra t-Tibetani 
flimkien ma' l-idea li Dalai Lama huwa l-ħażen ippersonifikat, u billi ingħalqu l-ħwienet 
u t-tempji f'Lhasa u kif ukoll fi bliet oħra,

E. imħasseb dwar l-imblokk tal-monasteri u r-riskji li jirriżultaw mit-tbatija tal-ġuħ ta' 
reliġjużi u sorijiet,

F. billi, minbarra vjaġġ uffiċjali tal-ġurnalisti internazzjonali organizzat mill-Gvern Ċiniż, l-
istampa internazzjonali inċaħdet mill-tidħol fir-reġjun tat-Tibet biex tirraporta fuq l-
avvenimenti u l-ġurnalisti kollha ġew imkeċċija; billi l-vjaġġ tal-ġurnalisti internazzjonali 
msemmi hawn fuq kien ikkontrollat sew u l-ġurnalisti li pparteċipaw inċaħdilhom l-
aċċess bla restizzjoni għall-poplu Tibetan,

G. billi l-awtoritajiet Ċiniżi irrifjutaw t-talba tat-Tibetani biex jieħdu sehem bil-bandiera 
tagħhom fil-Logħob Olimpiku; billi hemm ħsieb li r-Rilej bit-Torċa Olimpika tgħaddi 
mit-Tibet, u dan it-Tibetani qed jinterpretawh bħala provokazzjoni,

H. billi l-Kumitat Internazzjonali Olimpiku (IOC) stenna li jekk il-Logħob Olimpiku ta' l-
2008 jittella' fiċ-Ċina dan iwassal għall-ftuħ tal-pajjiż u għat-titjib tas-sitwazzjoni tad-
drittijiet tal-bniedem; billi ċ-Ċina bdiet tinvestiga l-opinjoni politika ta' l-atleti Olimpiċi,

I. billi l-IOC suppost huwa organizzazzjoni tas-soċjetà ċivili b'responsabilitajiet ta' l-isport 
kif ukoll dawk soċjali; billi l-IOC ħa inizjattiva ta' min ifaħħarha fil-Logħob Olimpiku 
f'Sydney, fejn il-fjamma Olimpika waqt iċ-ċerimonja tal-ftuħ inxtegħlet minn Aboriginu, 
l-atleta Cathy Freeman;ħ,

1. Jiddeplora l-użu ta' vjolenza sproporzjonata riċenti miċ-Ċina, kontra t-Tibetani; jikkritika 
t-trattament, spiss diskriminatorju, tar-Repubblika Popolari taċ-Ċina, tal-minoritajiet 
etniċi tagħha Han Ċiniżi; jistieden liċ-Ċina biex twettaq l-impenji tagħha lejn id-drittijiet 
tal-bniedem u tal-minoranzi u lejn l-istat tad-dritt; iħeġġeġ liċ-Ċina biex ma tużax b'mod 
ħażin il-Logħob Olimpiku 2008 billi tarressta dissdenti, ġurnalisti u attivisti favur id-
drittijiet tal-bniedem biex tevita rapporti u dimostrazzjonijiet li l-awtoritajiet iqisu ta' 
mistħija;

2. Jistieden lill-Gvern Ċiniżi biex jiggarantixxi kura medika xierqa għat-Tibetani feruti u 
assitenza legali għat-Tibetani arrestati; jagħmel appell lill-awtoritajiet biex jippreżentaw 
rendikont tan-nies miżmuma, jittrattawhom skond il-liġi internazzjontali dwar id-drittijiet 
tal-bniedem u, f'kull ċirkostanza, ma jużawx tortura;

3. Jonora li l-Qdusija tiegħu d-Dalai Lama talab lill-poplu Tibetan biex jipprotesta b'mod 
paċifiku u ċaħad it-talbiet għall-indipendenza tat-Tibet; jiddispjaċih għan-numru kbir ta' 
vittmi tal-vjolenzi brutali ta' l-awtoritajiet Ċiniżi;

4. Iħeġġeġ lill-Gvern Ċiniż biex jippermetti li jkun hemm libertà ta' l-istampa u jippermetti 
lill-ġurnalisti internazzjonali li jidħlu u jkollhom aċċess bla limitu għall-poplu Tibetan; 
jistieden lill-Istituzzjonijiet Ewropej biex iniedu kampanja ta' komunikazzjoni sabiex 
jinfurmaw liċ-ċittadini Ewropej dwar l-azzjonijiet futuri tagħom, biex jibbilanċjaw ir-
rapporti mgħawwġa u preġudizzjati ta' l-istampa min-naħa taċ-Ċina;

5. Jistieden liċ-Ċina sabiex tirrispetta u timplimenta l-ftehimiet u l-konvenzjonijiet 
internazzjonali kollha li tagħhom hija firmatarja; jenfasizza li, minkejja wegħdiet 
magħmula mir-reġim, l-istat tad-drittijiet tal-bniedem fiċ-Ċina ma tjiebx: jiddispjaċih li 
minkejja r-ripetizzjoni ta' assikurazzjonijiet min-naħa tal-Gvern Ċiniż dwar l-intenzjoni 
tiegħu li jirratifika l-Ftehim Internazzjonali dwar id-drittijiet politiċi u Ċivili, ir-ratifika 
għadha pendenti;

6. Jistieden sabiex il-President u l-Gvern Ċiniż jistabbilixxu djalogu veru mal-Qdusija 
tiegħu d-Dalai Lama u jsibu soluzzjoni sostenibbli għall-awtonomija kulturali u spiritwali 
tat-Tibet u biex ikun hemm drittijiet veri tal-minoranza għall-poplu Tibetan fi provinċji 
Ċiniżi oħra;

7. Iħeġġeġ lill-UE u lill-Istati Membri tagħha biex jieħdu pożizzjoni determinata, soda u 
komuni, inkluża t-talba biex il-ġurnalisti u d-diplomatiċi ta' l-UE jkollhom aċċess għat-
Tibet; iqis li l-ammbaxxaturi ta' l-UE f'Beijing għandhom jieħdu l-inizjattiva li jżuru r-
reġjun sabiex iħejju rapport għall-Kunsill dwar is-sitwazzjoni attwali.

8. Jikkritika l-fatt li minkejja l-aspettativi ta' l-IOC u tal-komunità dinjija, iċ-Ċina, minkejja 
kollox, qed tkompli tikser b'mod serju d-drittijiet tal-bniedem u tal-minoranzi;

9. Iħeġġeġ lill-Kunsill sabiex jinnomina rappreżentant speċjali għat-Tibet;

10. Iqis li r-rappreżentazzjoni ta' l-Istati Membri fiċ-ċerimonja tal-ftuħ tal-Logħob Olimpiku 
ta' 2008 għandha tirrifletti l-livell ta' kritika lejn ir-reazzjoni vjolenti ta' l-awtoritajiet 
Ċiniżi quddiem il-fatti fit-Tibet;

11. Jistenna bil-ħeġġa ż-żjara tad-Dalai Lama fil-PE biex jindirizza s-sessjoni plenarja fl-
2008;

12. Iħeġġeġ lir-Repubblika Popolari taċ-Ċina biex tieqaf tagħmel skrutinju u tiġġudika lill-
atleti Olimpiċi skond l-opinjoni politika tagħhom u theddihom li tipprojbilhom li jieħdu 
sehem fil-Logħob Olimpiku jekk ma jaqblux mal-pożizzjoni uffiċjali tal-Gvern Ċiniż;

13. Jagħti istruzzjonijiet lill-President tiegħu biex jgħaddi din ir-Riżoluzzjoni lill-Kunsill, lill-
Kummissjoni, lill-parlamenti ta' l-Istati Membri, lill-Gvernijiet u lill-parlamenti tal-pajjiżi 
applikanti, lill-President u lill-Prim Ministru tar-Repubblika Popolari Ċiniża, lill-
President tal-Kungress Popolari Nazzjonali taċ-Ċina, lill-Kumitat Olimpiku 
Internazzjonali u lill-Qdusija tiegħu id-Dalai Lama.


